
ABSTRAK 

Perbincangan mengenai pengaruh Indonesia terhadap kesedaran 

nasionalisme Melayu di Tanah Melayu yang khusus melibatkan kelompok 

Islamis atau kelompok agama tidak diketengahkan dengan mendalam seperti 

mana pengaruh dari kelompok kiri, komunis ataupun sosialis. Kajian ini 

meneliti pengaruh Indonesia terhadap perkembangan nasionalisme di Tanah 

Melayu dengan menumpukan kepada pengaruh Indonesia dalam bentuk 

organisasi politik Islam terhadap perkembangan nasionalisme di Tanah 

Melayu bermula tahun 1930an sehingga tahun 1950an. Kajian ini mendapati 

pertalian yang rapat antara kelompok agama di Indonesia dan Tanah Melayu 

serta peranan penting institusi pendidikan agama boleh menjadi faktor 

penyumbang kepada pengaruh Indonesia yang kuat dalam mengesani 

perkembangan nasionalisme di Tanah Melayu sekitar tahun 1930an sehingga 

tahun 1950an. Penulisan ini boleh menjadi sebahagian dari permulaan untuk 

memahami pergerakan nasionalisme di Tanah Melayu dengan lebih 

mendalam, khususnya dalam kalangan Islamis atau kelompok agama. 

1.0 Pendahuluan 

Nasionalisme merupakan fenomena sejagat yang mengiktiraf hak setiap bangsa di dunia untuk 

menubuhkan negaranya sendiri dan memindahkan kedaulatan kepada rakyat. Menurut Sunthralingam 

(1985), nasionalisme menuntut kesetiaan ulung individu disalurkan kepada negara bangsa. Menurut 

Prof Ramlah Adam, nasionalisme Melayu boleh difahami sebagai kegiatan orang Melayu 

mempertahankan status quo politik tradisional mereka yang telah diiktiraf oleh penjajah British sejak 

kedatangan mereka di negeri Melayu (Ramlah Adam, 2004). 

 

Kajian-kajian awal mengenai pengaruh Indonesia yang berlatarbelakangkan gerakan nasionalisme 

menentang penjajahan di Tanah Melayu telah mula dilihat sejak awal abad ke-20 lagi. Misalnya, catatan 

di dalam “Memoir Mustapha Hussein: Kebangkitan Nasionalisme Melayu Sebelum UMNO”, yang 

menyatakan terdapat kelompok pelarian Indonesia di Tanah Melayu. Kelompok ini dikira sebagai rakyat 

Belanda, tetapi kemudiannya berhijrah ke Tanah Melayu disebabkan beberapa faktor, antaranya politik. 

Pada masa yang sama, kelompok ini sentiasa diawasi oleh Perisikan Belanda dan Cawangan Khas 

British (Insun, 1999).   

 

Pemerhatian awal mengenai pengaruh Indonesia yang dilaporkan di dalam dokumen-dokumen British 

dan penulisan oleh sarjana nasionalisme Tanah Melayu pada peringkat awal, lebih cenderung dan 

berat kepada gerakan bersifat kiri, Marxist, komunis dan radikal. Pemerhatian awal dalam penulisan 

oleh Roff, Radin Soenarno, Cheah Boon Kheng, Ahmat Adam, Ramlah Adam, Rustam Sani, Firdaus 

Abdullah membawa kepada naratif tersebut. Walaupun begitu, perbincangan mengenai pengaruh 

Indonesia yang khusus melibatkan kelompok Islamis atau kelompok agama tidak diketengahkan 

dengan mendalam seperti mana pengaruh dari kelompok kiri, komunis ataupun sosialis. Adakah 

pengaruh Indonesia terhadap nasionalisme Tanah Melayu hanya datang dari kelompok kiri ini sahaja? 

Sedangkan sorotan ringkas terhadap pergerakan nasionalisme di Indonesia juga memperlihatkan 

pengaruh penting kelompok Islamis, termasuklah organisasi politik, organisasi massa dan tokoh-tokoh 

dari kalangan ulama’. 

 

Pemerhatian kepada kajian berkaitan pengaruh Indonesia terhadap nasionalisme Tanah Melayu yang 

lebih baharu memperlihatkan beberapa perubahan, terutamanya penekanan pengaruh kelompok 

Islamis dari Indonesia. Pengaruh Indonesia dari kelompok agama, antaranya Kaum Muda dan 

Madrasah juga berlaku terhadap gerakan nasionalisme Tanah Melayu. Ini dapat diperhatikan dalam 

kajian dan penulisan oleh sarjana seperti Abu Hanifah Haris dan Warjio yang menekankan pengaruh 

kelompok agama dalam politik di Tanah Melayu pada era 1930an sehingga tahun 1950an. Malah, bukti-

bukti yang menyokong pengaruh kelompok agama ini juga boleh didapati dalam penulisan sarjana-

sarjana nasionalisme Tanah Melayu yang telah dinyatakan sebelum ini. 

 
Kajian ringkas telah dilakukan bagi melihat pengaruh Indonesia terhadap perkembangan nasionalisme 

di Tanah Melayu bermula tahun 1930an sehingga tahun 1950an. Penulisan ini menumpukan kepada 

pengaruh Indonesia dalam bentuk organisasi politik Islam terhadap perkembangan nasionalisme di 

Tanah Melayu, khususnya dalam kalangan kelompok agama. Walaupun begitu, tidak boleh dinafikan 

faktor-faktor lain yang juga membawa pengaruh Indonesia kepada perkembangan nasionalisme di 

Tanah Melayu seperti peranan institusi pendidikan agama yang melibatkan madrasah dan pondok, 

peranan pelajar-pelajar Indonesia dan Tanah Melayu di Mesir dan Jazirah Arab, selain peranan tokoh-

tokoh agama seperti Hamka. Penulisan ini boleh menjadi sebahagian dari titik awal kepada memahami 

pergerakan nasionalisme di Tanah Melayu dengan lebih mendalam, khususnya dalam kalangan Islamis 

atau kelompok agama di Tanah Melayu.  

 

2.0 Organisasi Politik Islam Indonesia (1930-1950) 

2.1  Sarekat Islam 
 
Menurut Laffan (2003), Sarekat Islam merupakan antara organisasi Islam terawal yang berperanan 

menggerakkan semangat kebangsaan di Indonesia terhadap penjajahan Belanda. Tokoh-tokoh 

organisasi tersebut walaubagaimanapun berlatarbelakangkan pendidikan Belanda, antaranya seperti 

Raden Darsono dan Tjokroaminoto (1883-1934). Sarekat Islam berjaya menarik sokongan kuat dalam 

kalangan Muslim Indonesia dengan manifesto kebangkitan Islam di Jawa. Menariknya, Raden Darsono 

yang lebih hampir kepada corak gerakan nasionalisme kiri, berusaha mengangkat objektif nasional 

beliau dalam sudut pandang etno-agama iaitu Jawa-Islam (Hongxuan, 2022). 

 

Pada era Haji Agoes Salim, organisasi Sarekat Islam mengambil pendekatan anti-Belanda yang lebih 

jelas. Misalnya, pada Kongres Kebangsaan Ketiga Sarekat Islam pada tahun 1918, tidak ada lagi 

deklarasi kesetiaan kepada kerajaan kolonial Belanda, seperti yang pernah dinyatakan oleh organisasi 

tersebut sebelum itu dalam Konferens Bandung pada tahun 1916. Perubahan ini juga dapat dilihat dari 

berlakunya intimidasi dan serangan ke atas kelompok masyarakat Cina di Indonesia oleh masyarakat 

Jawa. Haji Agoes memainkan peranan penting dalam mempertahankan hak Muslim Indonesia daripada 

dasar diskriminasi oleh penjajah Belanda (Hongxuan, 2022). Pada tahun 1919, kerajaan kolonial 

Belanda telah membongkarkan gerakan revolusi di bawah Sarekat Islam yang bersifat rahsia dan 

dipimpin oleh Sosrokardono. Implikasinya, Sarekat Islam terpaksa mengendurkan gerakan 

nasionalisme mereka dan pendekatan politik mereka.  

 

Kemuncak kepada kematangan gerakan nasionalisme Indonesia yang diterajui oleh gerakan Islam ini 

dapat dilihat pada tahun 1937, iaitu apabila berlakunya penggabungan tiga organisasi Islam terbesar 

di Indonesia. Muhammadiyah, Sarekat Islam dan Nahdatul Ulama bergabung di bawah sebuah Madjlis 

Islam A’laa Indonesia (MIAI) (Farish A. Noor, 2014). 

 

2.2  Masyumi 
 
Majlis Syura Muslimin Indonesia (Masyumi) pula adalah sebuah parti politik Islam yang diasaskan di 

Indonesia pada tahun 1943, hasil gabungan pertubuhan-pertubuhan Islam di Indonesia termasuklah 

Muhammadiyah, Nahdlatul Ulama, Perikatan Umat Islam dan Persatuan Umat Islam Indonesia (Abu 

Hanifah Haris, 2018). Prinsip utama Masyumi adalah berasaskan persaudaraan Islam dan solidariti 

umat. Tokoh-tokoh Masyumi yang terkenal di peringkat nasional di Indonesia termasuklah Mohamad 

Natsir, Mohammad Roem, Sjarfruddin Prawiranegara dan Anwar Haryono (Fealy & Platzdasch, 2005).  

http://www.iris.institute


International Journal of Interdisciplinary & Strategic Studies | 526 

 

Salah seorang pimpinan kanan Masyumi iaitu Kiai Haji Mashoor Azhari turut mempunyai peranan 

penting dalam penubuhan Hizbul Muslimin pada tahun 1948. Kiai Mashoor berasal dari Palembang dan 

kemudiannya berhijrah ke Singapura kesan dari intimidasi oleh penjajah Belanda. Rekod British dalam 

dokumen CO537/3751 bertarikh 15 Februari 1948 menyatakan tujuan Kiai Mashoor di Singapura 

adalah bagi mengasaskan sebuah parti di Tanah Melayu yang memiliki persamaan dengan Masyumi 

(Abu Hanifah Haris, 2014). 

 

Parti Islam Masyumi mengambil sikap bermusuh dengan sebarang unsur-unsur Partai Komunis 

Indonesia (PKI). Laporan akhbar pada tahun 1957, telah merakamkan kenyataan tokoh Masyumi, Haji 

Hussein bin Abu Bakar al-Hobshee yang menyatakan bahawa Masyumi sedang merancang untuk 

mengadakan pilihanraya presiden bagi menggantikan Sukarno yang dilihat semakin mesra dengan 

komunis dan Rusia (The Straits Times, 1957). Selain itu, Masyumi meletakkan syarat setuju untuk 

bekerjasama dengan Partai Nasionalis Indonesia (PNI) hanya apabila mereka menyingkirkan PKI. 

Masyumi menganggap komunis bertentangan dengan dasar Masyumi dan Islam sendiri. 

 

 

3.0 Pengaruh Organisasi Politik Islam Indonesia Terhadap Perkembangan 

Nasionalisme Melayu (1930-1950) 

3.1  Pengaruh dalam Membina Kerjasama Politik antara Kelompok Agama dan 
Nasionalis 
 
Pengaruh Indonesia yang penting terhadap golongan agama di Tanah Melayu adalah kejayaan dalam 

memecahkan tembok penghalang dan membuka jalan kerjasama politik dengan kelompok sosialis, 

tetapi disatukan dengan matlamat nasional, iaitu membebaskan tanah air dari penjajahan. Ini dapat 

dilihat dari kerjasama politik antara Sarekat Islam dan Partai Komunis Indonesia (PKI) yang menjadi 

titik utama penentangan ke atas penjajah Belanda sejak tahun 1920-an lagi (Hongxuan, 2022). 

Kerjasama kedua-dua organisasi tersebut telah menghasilkan beberapa siri penentangan bersenjata 

ke atas penjajah Belanda di Indonesia pada sekitar tahun 1926-1927. Selain itu, gerakan nasionalis di 

Indonesia seperti gerakan Pendidikan Nasional Indonesia (PNI) yang dipimpin Mohammad Hatta dan 

Sutan Sjahir pada tahun 1930-an dan Persatuan Muslim Indonesia (PERMI) juga mengadaptasi 

beberapa idea sosialisme (Hongxuan, 2022). 

 

Parti Kebangsaan Melayu Malaya (PKMM) merupakan manifestasi kerjasama yang cukup serasi bagi 

Islamis-Nasionalis dan Melayu Sekular dalam memperjuangkan kemerdekaan daripada British (Farish 

A Noor, 2014). Dr Burhanuddin al-Helmy memimpin Parti Islam Se-Tanah Melayu (PAS) bermula pada 

tahun 1956 sehingga tahun 1969 memperlihatkan implementasi Islam dan nasionalisme Melayu 

sebagai paksi utama organisasi politik tersebut (Ahmad Fauzi Hamid & Azmi Arifin, 2023). Ini adalah 

kerana Dr Burhanuddin al-Helmy berpandangan tidak ada pertembungan antara kedua-dua konsep 

tersebut.  

 

Kerjasama politik antara organisasi Islam dan organisasi sosialis dapat dilihat dalam Pilihanraya Tanah 

Melayu 1959, di mana PAS bekerjasama dengan Socialist Front yang dianggotai Parti Rakyat Malaya 

(PRM) dan PBM. Kerjasama tersebut telah berjaya mengurangkan dominasi undi kepada Parti 

Perikatan daripada 81% undi pada tahun 1955 kepada hanya 51.8% sahaja pada tahun 1959. PAS 

sendiri berjaya merangkul 13 kerusi Parlimen dan 42 kerusi Dewan Undangan Negeri (DUN), 

terutamanya di kawasan didominasi Melayu di Pantai Timur dan Utara Tanah Melayu (Farish A Noor, 

2014). Menurut beliau lagi, kebimbangan elit politik Melayu kanan terhadap Dr Burhanuddin al-Helmy 

adalah disebabkan latar belakang Islam dan kegiatan politik bersama kelompok kiri beliau. Dr 

Burhanuddin al-Helmy juga antara pimpinan Melayu terawal yang mengemukakan konsep ‘Islam 

Sosialis’ yang berperanan menarik golongan kiri ke dalam PAS (Farish A Noor, 2014). 

 
 

3.2  Pengaruh dalam Gerak Kerja Berbentuk Organisasi Politik Islam Terhadap 
Kelompok Agama di Tanah Melayu 
 
Pengaruh Indonesia terhadap kesedaran politik golongan agama di Tanah Melayu yang lain adalah 

kesedaran untuk menubuhkan organisasi politik Islam sendiri. Peranan ini dimainkan oleh pimpinan 

kanan Masyumi iaitu, Kiai Haji Mashoor Azhari, yang mempunyai peranan penting dalam penubuhan 

Hizbul Muslimin pada tahun 1948. Kiai Mashoor berasal dari Palembang dan kemudiannya berhijrah 

ke Singapura kesan dari intimidasi oleh penjajah Belanda. Rekod British dalam dokumen CO537/3751 

bertarikh 15 Februari 1948 menyatakan tujuan Kiai Mashoor di Singapura adalah bagi mengasaskan 

sebuah parti di Tanah Melayu yang memiliki persamaan dengan Masyumi.  Pada 8 Februari 1948, Kiai 

Mashoor telah menyampaikan kuliah di bangunan Persatuan Guru Melayu di Singapura atas jemputan 

Persatuan Pemuda Islam Singapura. Tetamu yang hadir pada sesi kuliah tersebut termasuklah Dr. 

Burhanuddin al-Helmy dari PKMM, Sayyid Ali al-Attas, Presiden Jamiatul Qadariyyah, Ungku Abdullah 

Omar dari Lembaga Kesatuan Melayu Johor, Ahmad Talu, Presiden Pusat Tenaga Rakyat Singapura 

dan Ahmad Ibrahim yang merupakan Presiden Pemuda Islam Singapura (Abu Hanifah Haris, 2021). 

 

Laporan dalam Malayan Security Service turut memperincikan secara mendalam kegiatan Kiai 

Mashoor, terutamanya dalam kuliah tersebut (Malayan Security Service, 1948). Kiai Mashoor telah 

menerangkan kehebatan empayar Islam sehinggalah kepada zaman kejatuhannya. Beliau turut 

menyatakan kepentingan untuk mempelajari ilmu dunia dan keperluan untuk ulama belajar kaedah 

berorganisasi dari para cendekiawan. Kiai Mashoor juga menyeru agar hadirin mengambil contoh di 

Indonesia, dari sudut kerjasama antara ulama’ dan para cendekiawan untuk membentuk organisasi 

politik yang kukuh berasaskan agama seperti Masyumi. Beliau membawa contoh Masyumi kerana pada 

masa tersebut dilihat kuat kerana mempunyai beberapa wakil di dalam kabinet Kerajaan Indonesia 

yang dipimpin oleh Muhammad Hatta (Abu Hanifah Haris, 2018). 

 

Kiai Mashoor telah berjaya mempengaruhi ramai tokoh-tokoh dalam kalangan organisasi Islam dan 

Melayu di Singapura pada ketika itu. Dalam menjawab pertanyaan Taha Kalu, Kiai Mashoor 

menjelaskan kerangka Masyumi yang menjadikan Islam sebagai ideologi dan nasionalisme sebagai 

dasar luar organisasi tersebut. Beliau turut memperluaskan idea tersebut dalam kalangan wanita 

Melayu yang diwakili oleh Angkatan Wanita Sedar (AWAS) dan dalam kalangan hadirin yang lebih 

ramai, iaitu hampir 3,000 orang dalam majlis yang dianjurkan oleh Persekutuan Seruan Islam Se-

Malaya (Abu Hanifah Haris, 2018). Laporan dalam Utusan Melayu turut menyatakan pengakuan Kiai 

Mashoor bahawa waktu tersebut adalah sangat sesuai bagi penubuhan sebuah parti politik bercorak 

Islam di Tanah Melayu (Abu Hanifah Haris, 2018). Menariknya, dua akhbar Melayu iaitu Utusan Zaman 

dan Utusan Melayu memberikan sokongan kepada seruan yang dibawa oleh Kiai Haji Mashoor Azhari. 

Utusan Melayu telah menerbitkan artikel pada 9 Februari 1948 mengenai keperluan untuk 

pembentukan sebuah parti politik Islam di Tanah Melayu (Abu Hanifah Haris, 2018). 

 

Seruan Kiai Mashoor telah disambut oleh pemimpin politik Islam di Tanah Melayu seperti Dr 

Burhanuddin al-Helmy dan Ustaz Abu Bakar al-Baqir. Pada 19 Februari 1948, organisasi Majlis 

Tertinggi Agama Malaya (MATA) yang diwakili oleh Ustaz Abu Bakar al-Baqir telah melawat Kiai 

Mashoor, bertujuan untuk menjemput pimpinan Masyumi tersebut ke Kongres MATA di Gunung 

Semanggol pada bulan Mac 1948. Kemudiannya, satu pertemuan penting telah diadakan pada 29 

Februari 1948, melibatkan Kiai Haji Mashoor Azhari, Dr. Burhanuddin al-Helmy, Sardon bin Haji Zubir 

selaku Presiden Persatuan Melayu Singapura, dan Abdullah bin Yahya selaku Pengerusi Anti-Palestine 

Partition Committee. Pertemuan tersebut sebulat suara bersetuju untuk bergerak ke arah penubuhan 

sebuah parti politik mewakili Islam di Tanah Melayu (Abu Hanifah Haris, 2018). 

 

Warjio (2022), juga telah memperkukuhkan perkaitan antara Hizbul Muslimin dan PAS di Tanah Melayu 

dengan parti Masyumi di Indonesia. Beliau meletakkan penyertaan Masyumi dalam persidangan MATA 

pada 14 Mac 1948 di Gunung Semanggol, Perak sebagai asas hubungan tersebut (Warjio, 2022). Pada 

persidangan tersebut, wakil Masyumi telah memberi cadangan kepada penubuhan Hizbul Muslimin 

(HAMIM). Wakil Masyumi, Ustaz Abrab Tamimi sendiri menyampaikan ucapan dalam persidangan 

MATA tersebut bersama-sama tokoh nasionalis Tanah Melayu, iaitu Dr Burhanuddin al-Helmy dan 

Muhammad Asri Muda yang mewakili PKMM (Warjio, 2022). Menurut Warjio (2022), Ustaz Abrab 

Tamimi adalah bekas aktivis Muhammadiyah di Indonesia dan pernah menerima pendidikan di 

Madrasah Al-Arsyadah di Surabaya, Indonesia (Warjio, 2022). 

 

Selain Kiai Mashoor, terdapat juga peranan nasionalis seperti Tengku Osman yang membawa 

pengaruh Indonesia ke Tanah Melayu. Menurut Abu Hanifah (2014), Tengku Osman merupakan antara 

tokoh yang membawa pengaruh Indonesia secara langsung ke dalam gerakan Hizbul Muslimin. Beliau 

merupakan setiausaha sulit kepada Tengku Hassan, Gabenor Sumatera. Tugasan utama Tengku 

Osman adalah untuk merapatkan perpaduan antara Indonesia dan Tanah Melayu. Selain itu, Tengku 

Osman merupakan ahli Masyumi dan telah dihantar ke Tanah Melayu bagi menguruskan 

perkembangan Masyumi di Tanah Melayu. Beliau memiliki hubungan yang rapat dengan Dr. 

Burhanuddin al-Helmy dan Kiai Haji Mashoor, salah seorang pengasas Hizbul Muslimin (Abu Hanifah 

Haris, 2024). 

 
 

7.0 Kesimpulan 

Pengaruh Indonesia terhadap perkembangan nasionalisme di Tanah Melayu berlaku bukan sahaja 

melalui kelompok kiri semata-mata, tetapi juga berlaku melalui peranan kelompok Islamis ataupun 

kelompok agama. Faktor pertalian yang rapat antara kelompok agama di Indonesia dan Tanah Melayu 

selain peranan penting institusi pendidikan agama antara kemungkinan yang menjadikan pengaruh 

Indonesia kuat dalam mengesani perkembangan nasionalisme di Tanah Melayu sekitar tahun 1930an 

sehingga tahun 1950an. Walaupun begitu, penulisan ringkas ini mengambil satu faktor sahaja, iaitu 

peranan organisasi politik yang bercorak Islam di Indonesia terhadap perkembangan nasionalisme di 

Tanah Melayu, khususnya dalam kalangan kelompok agama, sebagai satu kajian kes bagi 

membuktikan dakwaan ini. 

